
28. juni 2010

Inatsisartut  Suleriaasianni  §  36.  imm.  1  naapertorlugu  Naalakkersuisunut  apeqqut 
imaattoq matumuuna saqqummiuppara:

Naalakkersuisunut apeqqut:
1. Innarluutillit  suliffeqarsinnaaneranut  tunngasumik  Naalakkersuisut 

suliaqarnissaminnik siunniussaqarpat?
2. Naalakkersuisut  qanoq isumaqarpat  pisortat  suliffiutaanni  innarluutillit 

sulinissaminnut  misiliisinnaanerannut  peqqussussiornikkut 
periarfissiisoqassappat.

(Inatsisartunut ilaasortaq Jane Petersen, Inuit Ataqatigiit)

Tunngavilersuut
Ilisimavarput  nunatsinni  innarluutillit  amerlasoorpassuit  siusinaarlutik 
sulisinnaajunnaarnersiuteqartut, ilisimavarpullu nunatsinni innuttaasut tamarmik nunatta 
ineriartornerani  atorfissaqartinneqartut.  Taamaattumik  siunissami  innarluutilittatta 
inuiaqatigiinni sullisseqataanissaat allatulli pingaartigisoq nassuerutigisariaqarparput. 

Apeqquteqaateqarninnut  aallaaviuvoq  ilisimagakku  innarluutillit  atugarisaasa 
pitsanngorsaaviginissaat  piffissanngortoq,  innarluutillimmi  siusinaartumik 
sulisinnaajunnaarsiuteqarlertarnerat  minnerpaaffimmiitsinniarlugu  maannganaaq 
siunissamut aamma qulakkeerinnittumik suliniuteqartoqartariaqartoq isumaqarama.

Ulloq unnuarlu innarluutilinnut angerlasimaffiini, soorlu Aasianni Ado Lyngep atuarfiatut 
ittut, ineqartinneqartut atuartinneqarnertik malillugu suliffeqarfinnut misiliitinneqartarput, 
tamannalu  iluatsittarpoq  suliffeqarfiit  ajunngisaarnerisigut.  Taamaattumik 
apeqquteqarninnut ilaavoq suliffeqarfiit pisortat pigisaat peqqussutitigut innarluutilinnut 
misiliiffiusinnaanngornissaat  pisinnaanersoq.  Aammalu  uani  tikittariaqarparput  pisortat 
suliffiutaanni innarlutilinnut politikki qanoq ittoq atorfissaqartinneripput.


